
మంచుంగొండకుఁగల్గు భాగ్యమయినన్ మాబోండ్లకున్ రాదుగా 

కొంచెంబెట్లగు వెండికొండయశ ముక్కుంబూనెఁగాశీపురం  

బెంచన్ రాని మహత్త్వ మీవొసఁగుటన్ హీనుండఁగాకుండ భ

ద్రాంచత్సత్కృపతోడఁజూడవె యుమాప్రాణేశ! మల్లీశ్వరా! 



సర్వజ్ఞుండవు నీవెఱుంగనిది యేజాడన్గనన్ రాదుగా 

నిర్వాణోజ్జ్వలహర్మ్య దేశమునకున్ నిశ్రేణి నీభక్తినిన్ 

గీర్వాణుల్ వరభక్తిమైఁ గొలుతురే క్రేవన్ విచారింప భ

ద్రార్వా! భక్తజనావనవ్రత! ఫణీడ్రైవేయ! మల్లీశ్వరా! 



రంభాభోగము నవ్వునిన్గొలుచు ధీరస్వాంతుఁడశ్రాంతమా 

జంభారాతిపదంబు హేయమను నీసద్భక్తుఁడాత్మార్థమున్ 

శుంభద్రీతి నెఱుంగవచ్చునినుసంశుద్ధాత్ముఁడై కొల్చువాఁ 

డంభోజాసనపూజితైకపదయుగ్మా! శర్వ! మల్లీశ్వరా! 



పౌలస్త్యున్వరియించుటిల్ల హరికిన్ బ్రాపౌటయేకల్ల యా 

వ్యాళంబున్ గృపఁజూచుటేయనృత మార్యా దేవికిన్ మైసగం 

బాలోచింపక యిచ్చితీవనుటసత్యం బిందునన్ బ్రోవకే 

యాలస్యంబొనరించెదేని, శ్రితలోకాధార! మల్లీశ్వరా! 



కందర్పుండు భవద్విరోధియయి యాకారచ్యుతింజెందె నా 

యిందుండొప్పె వరాంగసంగతిని నీయిష్టంబునార్జించి నీ 

యందే భావమునిల్పు భక్తునకు లో టావంతయుం గల్గారా 

దందున్ విందును నీవెదేవుఁడవు దాసానంద!' మల్లీశ్వరా! 



ఉక్షేంద్రధ్వజ! నీ కటాక్షమునకై యూహింత్రు మౌనీశ్వరుల్ 

పక్షీంద్రధ్వజబాణ! నిన్గొలుచుసద్భక్తుల్ మహేంద్రాదులో 

దక్షద్వేషి! భవత్పదాశ్రితులకున్ దాపౌను మోక్షంబు గో 

ధ్యక్షానన్ గృపరక్ష సేయఁగదె లోకాధ్యక్ష! మల్లీశ్వరా!

		 ఈ పేజీలో చివరి మార్పు 22 ఆగస్టు 2020న 02:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

